
АННОТАЦИЯ 
Шеърий матндаги товуш, оҳанг, сўзлар ўзаро уйғунлашиб, бир бутун ифодавий 

бирликни ҳосил қилади. Мана шу яхлит оҳанглик, образлилик орқали ижодкор ўз лирик 
қаҳрамонининг ҳис-туйғулари, ички кечинмалари, ўй-фикрлари, руҳий-ижтимоий 
қарашларини ифодалайди, яъни шоир “мен”ининг тингловчи (ўқувчи)га етказмоқчи бўлган 
бадиий информацияси тақдим этилади. Мақолада М.Йўлдошев, Р.Қунғуров, Ҳ.Умуров, 
Н.Маҳмудов, ва бошқа кўплаб олимларнинг тадқиқотларида лингвопоэтиканинг алоҳида фан 
сифатида ўрганилиши юзасидан қарашлар шунингдек,Мазкур  мақолада таниқли шоирлар 
Аъзам Ўктам ва Минҳожиддин Мирзо шеърларидаги ўхшатишлар тадқиқ қилинган.  
Калит сўзлар: ўхшатиш, синтактик фигура, бадиий тасвир, кўчим, бадиий нутқ 

 
Тумарис Бутунбаева, 

СРАВНЕНИЕ В ПОЭЗИИ АЗАМА ОКТАМА И МИНХОЖИДДИНА МИРЗО 

 
АННОТАЦИЯ 

Звуки, мелодии и слова в поэтическом тексте объединяются, образуя единое выразительное 
единство. Именно через этот целостный тон и образ творец выражает чувства, внутренние 
переживания, мысли, психосоциальные взгляды своего лирического героя, то есть 
художественную информацию, которую «я» поэта хочет донести до слушателя (читателя). В 
статье рассматриваются взгляды М. Юлдашева, Р. Кунгурова, Х. Умурова, Н. Махмудова и 
многих других ученых на изучение лингвопоэтики как отдельной науки, а также сходство в 
поэмах знаменитых поэтов Азама Уктама и Минходжиддина Мирзо. 
Ключевые слова: симуляция, синтаксическая фигура, художественный образ, миграция, 
художественная речь; 

ANNOTATION 
Sounds, melodies and words in a poetic text combine to form a single expressive unity. It is through 
this holistic tone and image that the creator expresses feelings, inner feelings, thoughts, 
psychosocial views of his lyrical hero, that is, the artistic information that the poet’s “I” wants to 
convey to the listener (reader). The article considers the views of M. Yuldashev, R. Kungurov, H. 
Umurov, N. Makhmudov and many other scientists on the study of linguistic poetics as a separate 
science, as well as the similarities in the poems of the famous poets Azam Uktam and Minhojiddin 
Mirzo. 
Key words: simulation, syntactic figure, artistic image, migration, artistic speech; 

 
Бадиий нутқда, хусусан, шеъриятда ўхшатиш тасвирий воситаси   муҳим аҳамият 

касб  этадиган унсурлардан бири бўлиб, у образлилик ва тасвирийликни юзага чиқаришга 
хизмат қилади.  

Ўхшатишда бирор нарса-ҳодиса орқали иккинчисининг белгиси, хусусияти аниқ ва 
бўрттириб тасвирланади. Ўхшатиш ҳам адабиётшуносликнинг, ҳам тилшуносликнинг 
объекти сифатида “…энг қадимги даврлардан бошлаб нутқ таъсирчанлигини 
таъминлайдиган алоҳида восита сифатида тадқиқотчиларнинг диққат марказида бўлиб 
келган.” [6;] Ўхшатишнинг бадиий тасвир воситалари таснифидаги ўрни масаласида турлича  
қарашлар мавжуд бўлиб, аксарият илмий манбаларда у кўчим (троплар)нинг бир тури 
сифатида талқин этилади. [11;10] “Ўзбек тили стилистикаси” дарслигида ўхшатишнинг 
синтактик ҳодиса эканлиги эътироф этилса-да, аммо кўчимлар сирасига киритилган. [11;20-
25]   

Лекин сўнгги пайтларда бу борадаги фикрларда  ижобий томонга ўзгариш кузатилади.  
М.Йўлдошев дастлаб ўхшатишни кўчимлар таркибига киритган бўлса,[3;15] кейинги 
тадқиқотларида ушбу бадиий тасвир воситасини ўхшатишли қурилма  сифатида синтактик 
фигуралар доирасида ўрганади. [4;30]  

Г.Муҳаммаджонова “синтактик ҳодиса” [7;15-20] дея тўғри баҳолайди ва унинг 
изоҳловчи-изоҳланмиш, оборотлар иштирокидаги ўхшатиш, кенгайтирилган ўхшатиш,  
ўхшатиш эргаш  гаплар  каби шаклларини кузатади. Шу тариқа, ўхшатишларнинг поэтик 
нутқда қўлланувчи турларини таснифлашга уринади. Аммо Г.Муҳаммаджонованинг бу 
таснифида камчиликлар кузатилди. Таҳлил жараёнида изоҳловчи-изоҳланмиш шаклидаги 
ўхшатиш изоҳланса-да,  ўхшатишнинг  бу тури шаклий жиҳатдаги таснифга киритилмай 
қолган. 

Р.Қўнғуров ўхшатишнинг структурал шаклларини анча мукаммал тавсифлайди.[11;6-
7] Д.Худайбердиева, Г.Жуманазаровалар эса ўхшатишни лингвомаданий бирлик сифатида 
тадқиқ қиладилар.[1;30]  

 “Ўхшатишда маъно кўчиши кузатилмайди, унда, маъно кўчишининг ўхшатиш 
асосидаги тури бўлмиш метафорадан фарқли ўлароқ, ўхшатилаётган нарса ҳам, ўхшаётган 
нарса ҳам матнда сўз билан ифода этилади.” [12;40-45] Демак, ўхшатишда ифодаланаётган 
коммуникатив-экспрессив маънолар сўз семантикасига асосланиб эмас, ўзаро ҳоким — тобе 
муносабати орқали боғланган синтактик қурилмалар орқали юзага чиқади. Юқоридаги 
фикрларга асосланиб, ўхшатишни троплар доирасида эмас, синтактик фигуралар таркибида 
ўрганишни мақсадга мувофиқ деб ҳисоблаймиз. 

Одатда, бадиий тилда ўхшатишларнинг икки тури ажратилади:  анъанавий 
ўхшатишлар ва  хусусий-муаллиф ўхшатишлари. Анъанавий ўхшатишлар жонли сўзлашув 
тилида ҳам, қадимдан бадиий тилда ҳам қўлланиб келиб, бугунги кунда ўзининг оҳорини 
йўқотган, вақт ўтиши билан оддий нутқ бирликларига айланиб улгурган ўхшатишлардир. 
Масалан, қўйдай ювош, тулкидай айёр, тошдай қаттиқ, ойдай чиройли, сомондай сарғаймоқ 
каби бирикмалар ўз эмоционаллигини йўқотган.  

“Хусусий-муаллиф ўхшатишлари ёзувчининг ўз нигоҳи, кузатувчанлиги, бадиий 
тахайюли, аналогия қуввати асосида халқ тилидан фойдаланган ҳолда яратган 
ўхшатишларидир. Бундай ўхшатишларда оригиналлик, образлилик ва экспрессивлик ҳамиша 

ёрқин ифодаланган бўлади. Ҳар қандай ўхшатишдан мақсад тасаввур қилиниши қийин 
бўлган тушунчаларни конкретлаштириш, мавҳум тушунчаларни аниқлаштириш, нарса-
ҳодиса, ҳаракат-ҳолатларнинг энг нозик жиҳатларини китобхон кўзи ўнгида гўзал бўёқларда 
гавдалантиришдан иборат бўлмоғи лозим.” [5;28] 

Ўхшатишни шакллантирувчи тўрт унсурнинг номланиши борасида  Низомиддин 
Маҳмудов вариантини энг мақбул деб ҳисоблаймиз: “...1) ўхшатиш субъекти, 2) ўхшатиш 
эталони, 3) ўхшатиш асоси ва 4) ўхшатишнинг шаклий кўрсаткичи. Соф лисоний нуқтаи 
назардан бу тўрт унсур бир содда гап доирасида ифодаланар экан, гапнинг мазмун сиғими 
ортади, тил тараққиётининг умумий тенденциясига мутлақо мувофиқ равишда асимметрик 
тизимли гап шаклланади, яьни кичик шакл катта мазмун ифодаси учун хизмат қилади. Бу эса 
шеър, умуман, бадиий асар поэтикаси учун ҳам алоҳида аҳамиятлидир,  чунки айни  ҳолат 
ижодкорга турли нарса-ҳодиса, мураккаб ҳолат ва шу кабиларнинг беҳад ихчам 
тавсифларини, ёрқин образларини яратиш имконини беради.”[8;10] 

Эркин ўхшатишлар ижодкорнинг тафаккури, дунёқараши, шоирона поэтик тасаввури, 
хаёлоти,  бадиий дидининг маҳсули сифатида юзага келади. Бундай ўхшатишлар шоир 
бадиий нутқининг индивидуаллигини таъминловчи  тасвирий  восита сифатида бадиий 
асарларда, хусусан, шеъриятда  алоҳида ўрин тутади. Замонамизнинг етук шоирлари Аъзам 
Ўктам ва Минҳожиддин Мирзо шеърларида ҳам ўхшатишнинг ўзига хос намуналарини 
кузатиш мумкин. 

Минҳожиддин Мирзо: 
Бу кун кўнгилдай тиниқ, осмонлар бўлакчадир,                               
Кўздаги киприк мисол, посбонлар бўлакчадир.             
Ёки: 
Йиллар ўтар югурик сувдай,  
Гулга кўмиб баҳорлар ўтар. 
Озод юртнинг илк қалдирғочи 
Бу кун Ватан сўзини битар.       
Ёки: 
Кўклам соҳир нафас мўъжизасидир, 
Ям-яшил майсалар кўнглингга ўхшар. 
Алвон қизғалдоқлар синглингга ўхшар.        

 “Ўхшатиш  эталони  ўхшатиш  конструкциянинг  поэтик  қимматини, эстетик  
салмоғини  белгилайди.  Ўхшатиш  эталони  қанчалик  оригинал  бўлса,  ўхшатишли  
қурилма  ҳам  шу  даражада  оҳорли  бўлади.”[5;92-93] 

Осмоннинг кўнгилдай тиниқлиги, посбонларнинг киприкдай тизилиши, йилларнинг 
югурик сувдай эканлиги нисбатан анъанавий ўхшатишлар деб белгиланса, майсаларнинг 
кўнгилга, қизғалдоқнинг сингилга ўхшатилиши шоир танлаган  хусусий эталонлардир. Бунда  
майсадаги “юмшоқ”, “майин” семалари, қизғалдоқ сўзи семантик майдонидаги “нафис”, 
“ҳимояга муҳтож” семалари юзага чиқиб, экспрессивликни таъминлайди.  

Минҳожиддин Мирзо ижодига мансуб шеърий парчаларда -дай қўшимчаси,  мисол 
кўмакчиси, ўхшар сўзи  ўхшатиш воситаси вазифасини бажарган бўлса, “...ўхшатиш 
грамматик воситаларсиз амалга ошган ҳоллар ҳам тез-тез кузатилади”[13;40] 
           Аъзам Ўктам: 
  Тандир – ювош дуогўй кампир. 
  Тераклар саф тортган йигитлар, 
  Маккажўхорилар бир майдон аёл –  
  Йўргакланган бола қучоқлаб, 
  Шукр намозига сафланган.                              

 Тандирнинг дуогўй кампирга ўхшатилиши шоирнинг индивидуал, оҳорли ўхшатиши 
бўлиб,  ушбу тасвирий воситанинг  юқорида санаб ўтилган  унсурлардан бири – ўхшатиш 
воситаси тушириб қолдирилган бўлса-да, мазмунга путур етмайди. Қишлоқ тасвиридаги 
тераклар, маккажўхориларга нисбатан қўлланган эталонлар миллий руҳ, миллий колорит 

қабариқ шаклларда намоён бўлиши ва шеърнинг эмоционал-экспрессив таъсирчанлиги қуюқ 
бўёқларда юзага чиқишини таъминлаган. Узоқ вақт ёдда сақланиб қоладиган  образлилик  
китобхон ҳиссиётларини уйғотади.    
    Минҳожиддин Мирзо: 
          Ялтоқлик бобида устаси фаранг, 
          Доим тиз чўкар у аста  пойгакка. 
   Бир кунда минг бора эгилиб турар 
          Дарс бера олади, ҳатто чойнакка.      

Мазкур тўртликда лаганбардор, ўз манфаати учун минг эгилиб-букилиб, 
ялтоқланувчи кимсалар пиёлага эгиладиган чойнакка ўхшатиляпти. Бунда ўхшатиш воситаси 
вазифасини одатдаги -дек, -дай қўшимчалари ёки “гўё”, “худди”, “каби”, “янглиғ”, “сингари” 
каби кўмакчилар эмас, балки “дарс бера олади, ҳатто чойнакка” жумласи ўтамоқда  ва шу 
тариқа тасвир оригиналлигига эришилган. Ушбу ҳолатни контекстуал ўхшатиш деб 
баҳолаш мумкин.  

